
Հետազոտական աշխատանք 

 

Թեմա- Հոգեկան գործընթացների բնութագիր 

Ինչի՞ մասին ես ուզում սովորել- Ի՞նչպես են հոգեկան գործընթացներն ազդում 

սովորողների առաջադիմության վրա: 

Ո՞րն է թեման կամ հիմնախնդիրը- Ժամանակակից կյանքի մարտահրավերները և արդի 

հասարակության փոփոխությունները պահանջում են անձնային նոր կարողությունների և 

հմտությունների ձևավորում՝ հուզական իրազեկվածության, որոշումների կայացման, 

սոցիալական փոխհարա-բերությունների ծավալման և կոնֆլիկտների լուծման 

ուղղություններով: Տարբեր գործոններ, այդ թվում՝ անձնային հույզերն ու հատկանիշները կարող 

են սահունացնել կամ դժվարացնել մարդկանց առաջադիմության և հաջողության ուղին, ուստի 

անհրաժեշտ է անուշադրության չմատնել այդ գործոնները և չառաջնորդվել «Միայն 

ճանաչողական ինտելեկտի IQ–ի կարևորման» մոտեցմամբ:  

Ի՞նչ գիտես տվյալ թեմայի կամ հիմնախնդրի մասին- Աշակերտների կրթական 

գործունեության և ուսումնական առաջադիմության վրա հիմնականում ազդում են չորս տիպի 

գործոններ՝ անձնային, ընտանեկան, հասարակական և դպրոցական: Այս չորս խմբից 

հոգեբաններն առաջին հերթին ուշադրություն են դարձնում անձնային գործոններին: Երկար 

տարիներ միայն «Ճանաչողական ինտելեկտի գործակիցը» կամ IQ–ն էր համարվում սովորողի 

ուսումնական արդյունավետության և հաջողության ամենագլխավոր գործոնը, սակայն 

ներկայումս ճանաչողական ինտելեկտի կողքին կարևորվում են նաև տարբեր անձնային 

հատկանիշները, այդ թվում՝ հուզական ինտելեկտի մակարդակը: 

Խաչվող հասկացությունները՝ 

 Անկախ մտածելակերպ և հուզականություն 

 Ժամանակ և տարածություն: 

Հետազոտության թեմային առնչվող բնագավառները՝ 

1. Հոգեբանություն 

2. Մանկավարժություն: 

  



Ներածություն 

 

Թեմայի կարևորությունը: Ներկայումս տարբեր հասարակությունների համար 

հաջողության ամենակարևոր գործոններից մեկը մարդկանց ուսումնական առաջադիմության 

բարելավումն է, քանի որ անձի արդյունավետությունն այսօրվա հասարակությունների 

զարգացման անհրաժեշտ պայմաններից մեկն է համարվում: Հոգեբանների գլխավոր 

մտահոգություններից մեկը անձի ուսումնական հաջողությունների վրա արդյունավետորեն 

ազդող գործոնների կանխատեսումն է: Այս ուղղությամբ հոգեբանների և մանկավարժների 

ընդարձակ հետազոտությունները նշանակալի արդյունքներ են գրանցել և ցույց են տալիս, որ 

մարդու ուսումնական առաջադիմության վրա ազդում են չորս գլխավոր գործոններ՝ անձնային, 

ընտանեկան, սոցիալական և ակադեմիական (ուսումնական): Նշված գործոններից 

հոգեբաններին ավելի շատ հետաքրքրում են անձնային գործոնները: Երկար տարիներ 

ճանաչողական ինտելեկտն է համարվել անձի ունեցածհաջողություններում ամենակարևոր 

գործոնը, սակայն ժամանակի ընթացքում հետազոտողները եկան այն եզրակացության, որ բացի 

ճանաչողական ինտելեկտից, ուսումնական առաջադիմության վրա ազդում են նաև տարբեր 

անհատական գործոններ: Այդ հետազոտողների շարքին են պատկանում Դանիել Գոուլմանը, 

Ջոն Մայերը, Փիթեր Սելոուեյը, Զահրաքարը և այլոք: 

Անձնային գծերի, հուզական ինտելեկտի և ուսումնական առաջադիմության միջև 

հարաբերակցության հետազոտումը կարող է բավականին օգտակար տեղեկություններ 

տրամադրել ուսումնական առաջադիմությունը կանխատեսելու հարցում, ինչպես նաև ցույց տալ 

այդ գործոնների արդյունավետության մակարդակը և ուղղությունը՝ ուսումնական 

առաջադիմության բարելավմանը միտված դասընթացներ կազմակերպելու համար: 

Հետազոտության նպատակը: Հետազոտության նպատակն է ներկայացնել թե ինչպես են 

ազդում հոգեկան գործընթացները կրթության որակի և արդյունավետության վրա: 

Հետազոտության օբյեկտը և առարկան: Հետազոտության օբյեկտ է հանդիսացել անձը/ 

սովորողը, իսկ առարկան՝ հոգեկան գործընթացների բնութագրերի ուսումնասիրությունը: 

Հետազոտության կառուցվածքը: Հետազոտական աշխատանքը բաղկացած է 

ներածությունից, հիմնական մասից, եզրակացությունից, ինչպես նաև օգտագործված 

գրականության ցանկից: 

 

Հոգեկան գործընթացների բնութագիրը 

 

Հասարակական փոփոխությունների արդի պայմաններում զգալիորեն աճում են 

յուրաքանչյուր մարդու՝ ինքնուրույն որոշումներ ընդունելու, վարքի ձևեր մշակելու, այլ 

մարդկանց հետ հարաբերությունները կարգավորելու անհրաժեշտությունը: Ժամանակակից 

հոգեբանական գիտության առավել արդիական խնդիրներից է, ձևավորման առավել զգայուն 

փուլերում, անձի հոգեկան ակտիվության ուղղորդման և գործունեության արդյունավետության 



պայմանների ուսումնասիրությունը: Այն կարևոր նշանակություն է ձեռք բերում հատկապես 

տնտեսական գործունեության վերլուծության տեսանկյունից: 

Ասվածը հատկապես վերաբերվում է կրթական միջավայրին: Քանի որ այստեղ 

ուսումնական գործընթացի արդյունավետությունը պայմանավորված է ոչ միայն սովորողի 

գիտելիքներով, այլև տվյալ համակարգին սովորողի ադապտացման դրական և բացասական 

ընթացքով: Հայտնի է, որ ադապտացիան միջավայրին հարմարման մեխանիզմների մշակման 

գործընթաց է: Հակազդումների կարգավորման այդ բազմամակարդակ համադրությունը 

ենթադրում է անձնավորության տևական ակտիվություն, որն ուղղված է սոցիալական 

պայմաններին հարմարվելուն և փոխներգործության պայմաններում սոցիալ-հոգեբանական 

անհավասարակշռության հաղթահարմանը:1  

Ժամանակակից հասարակության մեջ սոցիալական, տնտեսական, էկոլոգիական, քաղաքական 

սրընթաց փոփոխությունների պայմաններում առաջնային է դառնում անձնային կայունության 

պահպանումը և հոգեկան լարվածության հիմնախնդրի ուսումնասիրությունները2:  

Ինչի՞ մասին ես ուզում սովորել 

Ներկա սոցիալ-տնտեսական զարգացումները պահանջում են, որ երիտասարդները 

տիրապետեն այնպիսի հատկանիշների, ինչպիսիք են ակտիվությունը, ճկունությունը, 

ինքնուրույնությունը, սոցիալական արագ-ընթաց փոփոխությունների պայմաններում 

կողմնորոշվելու ունակությունը, որի հիմքում ընկած է ինքնակառավարման ունակությունը: 

Հոգեկան ինքնակառավարման տեղն ու դերը բավականին ակնհայտ են, եթե հաշվի առնենք այն 

փաստը, որ անձնավորության ամբողջ կյանքը գործնականում հանդիսանում է գործունեության, 

արարքների, շփման ակտերի և նպատակաուղված ակտիվության այլ տեսակների անսահման 

բազմազանություն: Ելնելով սուբյեկտի անընդմեջ ակտիվ լինելու բնույթից և ինքնառավարումը 

դիտարկելով որպես սուբյեկտիվ ակտիվության ձևերից մեկը, մենք կարող ենք ենթադրել, որ 

ինքնակառավարումը նույնպես անընդմեջ է, ինչը տարածվում է տնտեսության տարբեր 

ոլորտներում:  

Ինքնակառավարումը կարևորվում է, հատկապես, մարդու տնտեսական գործունեության 

լարվածության իրավիճակներում, երբ նա կանգնած է մի կողմից սեփական հուզական ոլորտի 

կարգավորման, մյուս կողմից` գործունեության ողջ ընթացքի վերահսկման և կառավարման 

խնդիրների առջև: Դժվար իրավիճակներում անձնավորության հուզական վիճակները 

բնորոշելու համար օգտագործվում են տարբեր հասկացություններ, որոնցից առավել հայտնի են 

''հոգեկան լարվածություն'' և ''սթրես'' հասկացությունները: Հարկ է նշել, որ ''հոգեբանական 

սթրեսի'' և ''հոգեկան լարվածություն'' հասկացությունների միջև հստակ տարանջատում չկա: 

Հաճախ այս տերմինները դիտարկվում են որպես հոմանիշներ, որոնք բնութագրում են 

գործունեության դժվար իրավիճակներում հոգեկան վիճակների առանձնահատկությունները: 

                                           
1 Փիլոսյան Ս. Մ., Անձնավորության ինքնավերահսկման ուղղվածության դերը` ԲՈՒՀ-ին ուսանողի ադապտացիայի 
գործընթացում, Նվիրված Խ. Աբովյանի ծննդյան 200-ամյակին, 54-րդ գիտաժողովի նյութեր, I պրակ, ՀՊՄՀ, Երևան, 
2010թ. էջ. 185-187 
2 Психология стресса и эмоционального выгорания: учеб. пособ. Для студ. Факультета психологии. /Кузнецова Е. 
В., Петровская В. Г., Рязанцева С. А., Куйбышев 2012, 96 с. 



Երբեմն սթրեսը դիտարկվում է որպես հոգեկան լարվածության բարձրագույն աստիճան, որը 

բացասական և ուժեղ ազդեցություն է թողնում գործունեության վրա, մինչդեռ հոգեկան 

լարվածությանը հատուկ է ադեկվատ պայմաններին օրգանիզմի ֆունկցիոնալ համակարգի 

համապատասխանությունը3:  

''Սթրես''-ի բազմանշանակության հետևանքով շատ հեղինակներ նախընտրում են 

կիրառել ''հոգեկան լարվածություն'' հասկացությունը, որում ընդգծվում է տարբեր 

մակարդակների դժվար իրավիճակներում առաջացած հոգեկան լարվածության դրսևորումները: 

Հոգեկան համակարգի լարվածության մեջ կարևոր տեղ են զբաղեցնում հուզական և 

շարժառիթավորման բաղադրամասերը: Հոգեկան լարվածությունը բնութագրվում է որպես 

օրգանիզմի և անձնավորության ակտիվացման ոչ սպեցիֆիկ հակազդում՝ ի պատասխան 

դժվար իրավիճակին, որը կախված է ոչ միայն ազդող գործոնների բնույթից, այլև կոնկրետ 

մարդու օրգանիզմի զգայունականությունից, պայմանների, իրադարձությունների ընկալման 

ադեկվատության աստիճանից, անհատական առանձնահատկություններից և վարքի 

կարգավորման սուբյեկտիվ հնարավորություններից4:  

Այս երկու հասկացությունները տարբերվում են իրարից արտահայտվածության 

աստիճանով: Հենց այս պատճառով սթրեսը ընդունված է դիտարկել որպես հոգեբանական 

լարվածության բարձրագույն աստիճան: Նույնիսկ ամենահասարակ գործունեությունը 

զուգորդվում է նյարդահոգեբանական լարվածության որոշակի աստիճանով: Դա 

պայմանավորված է նրանով, որ մարդու տնտեսական վարքագծի վրա անընդհատ ազդում են 

արտաքին միջավայրի բազմաթիվ գրգռիչներ, որոնք Պ.Կ.Անոխինն անվանվել է իրավիճակային 

աֆֆերենտացիա:  

Օրգանիզմը հաշվի է առնում այդ գըրգռիչները և պատասխանում է դրանց որոշակի 

հակազդումով, որն ապահովում է իր ամբողջականությունն ու գոյատևումը: Այդպիսի 

հակազդումներն ընդունված է կոչել սպեցիֆիկ: Այլ, յուրահատուկ կամ անսովոր 

ազդեցություններին օրգանիզմը պատասխանում է ոչ սպեցիֆիկ հակազդումով, որը, որպես 

կանոն, զուգորդվում է կարգավորման բոլոր մեխանիզմների լավածությամբ և էներգետիկ 

ռեսուրսների հավաքագրմամբ5: 

Ո՞րն է թեման կամ հիմնախնդիրը 

Հոգեկան գործընթացները հանդես են գալիս որպես մարդու վարքի առաջնային 

կարգավորիչներ։ Սրանք ունեն որոշակի սկիզբ, ընթացք և ավարտ։ Հոգեկան գործընթացների 

հիման վրա ձևավորվում են հոգեկան որոշակի վիճակներ, տեղի է ունենում գիտելիքների, 

կարողությունների և հմտությունների ձևավորում։ 

Հասարակության պատմական զարգացման ընթացքում մարդը փոփոխել է իր վարքի 

միջոցներն ու ձևերը, ի ծնե նախադրյալներն ու ֆունկցիաները փոխել է «բարձրագույն հոգեկան 

ֆունկցիաներիե: Բարձրագույն հոգեկան ֆունկցիաների ամբողջությունը պայմանավորում է 

մարդու գիտակցությունը:  

Ամփոփելով հոգեկանի զարգացման փուլայնությունը՝ այլ մասնագետների կողմից 

դասակարգվել են հետևյալ հոգեկան ֆունկցիաները.  

ա) Ռեակտիվություն. տարրական ունակություն է ընտրողաբար հակազդելու արտաքին 

միջավայրի ազդեցությունների վրա: Թե ինչպիսին կլինի այս կամ այն ազդակին ունեցած 

հակազդեցությունը, առավելապես առնչվում է հոգեկանին՝ հիմնվելով նրա կամ գիտակցված 

կամ չգիտակցված բնույթի վրա:  

բ) Զգայունակություն. զգայունակության առաջացմամբ կենդանի օրգանիզմները 

հնարավորություն են ստանում հակազդելու ոչ միայն միջավայրի կենսաբանորեն կարևոր 

գործոնների, այլև կենսաբանորեն չեզոք գործոնների վրա: Այսինքն հոգեկանի միջոցով բոլոր 

գործոններն ազդում են մարդու վրա՝ փոխելով նրա զգայունակությունը:  

գ) Ազդանշանային ֆունկցիա. հոգեկանը կատարում է նաև ազդանշանային ֆունկցիա: 

Նշանակում է, որ հոգեկանի շնորհիվ ստացվում է իրավիճակի սուբյեկտիվ գնահատականը, 

որն էլ իր հերթին կարող է պատճառ հանդիսանալ ազդանշելու ասենք վտանգավորությունը, 

ապահովությունը և այլն: Ընդ որում հոգեկանի կողմից ազդանշաններ վերծանվում են՝ ելնելով 

ինչպես ներքին, այնպես էլ արտաքին ազդակներից:  

դ) Կողմնորոշիչ (հոգեկանն անհրաժեշտ է քայլի նախապատրաստվելու համար), այն 

կատարում է կատարողական, վերահսկողական ֆունկցիա: Հոգեկանի միջոցով մենք 

կողմնորոշվում ենք իրավիճակում, ցանկացած գործողություն կատարելու ընթացքում 

շարունակում ենք նրա վերահսկումը:  

ե) Կանխատեսումային. անհրաժեշտ է սեփական վարքը կառավարելու համար: 

Կատարողական և վերահսկողական ֆունկցիաների հետ միասին հոգեկանի մյուս կարևոր 

ֆունկցիան կանխատեսումայինն է, որի շնորհիվ մենք ի վիճակի ենք կատարելագործել 

գործունեությունը, գնահատել ապագայի զարգացման տենդենցները: Թերևս գոյություն չունի 

հոգեկանի վերջնական և ամբողջական սահմանում, սակայն ժամանակակից տարբեր 

տեսություններ առաջարկում են այնպիսի նկարագրեր, ինչպիսիք են հոգեկանը` որպես 

ինքնապաշտպանական համակարգ կամ գործունեության կողմնորոշիչ հիմք: Ամեն դեպքում 

հոգեկանը մարդու ուղեղի հատկանիշն է կամ ավելի կոնկրետ ԿՆՀ-ի վերացական հատկանիշը: 

Հոգեկան երևույթների կառուցվածքի վերաբերյալ պատկերացումները տարբեր են: Ըստ 

հոգեբանների` նույն հոգեկան երևույթները կարող են հայտնվել կառուցվածքային տարբեր 

համակարգերում: Պայմանականորեն հոգեկանը բաժանվում է 3 կամ 4 մեծ խմբերի:  

1. Հոգեկան գործընթացները հանդես են գալիս որպես մարդու վարքի առաջնային 

կարգավորիչներ: Սրանք ունեն որոշակի սկիզբ, ընթացք և ավարտ: Հոգեկան գործընթացների 

հիման վրա ձևավորվում են հոգեկան որոշակի վիճակներ, կատարվում է գիտելիքների, 

կարողությունների և հմտությունների ձևավորում: Հոգեկան գործընթացները տարաբաժանվում 

են 3 խմբի` ճանաչողական /կամ իմացական/, հուզական և կամային, իսկ որոշ մասնագետներ 

վերջին երկուսը միացնում են որպես հուզակամային:  



Ճանաչողական կամ իմացական ոլորտը ներառում է զգայությունը, ըմբռնումը, 

մտապատկերը, հիշողությունը, ուշադրությունը, երևակայությունը, մտածողությունը, խոսքը: 

Սրանց շնորհիվ մարդ տեղեկություն է ստանում իր և շրջապատող աշխարհի մասին: Սակայն 

զուտ տեղեկատվությունը մարդու համար անէական է, եթե այն չի ուղեկցվում հուզակամային 

երանգավորումամբ: Հուզակամային ոլորտը ներառում է հույզերը, զգացմունքները, կամքը:  

2. Հոգեկան վիճակները բնորոշում են յուրաքանչյուրի հոգեկան ընդհանուր վիճակը: 

Սրանք ևս ունեն որոշակի դինամիկա` տևողություն, ուղղվածություն, կայունություն և 

ինտենսիվություն: Բացառություն են կազմում այն հոգեկան վիճակները, որոնք 

պայմանավորված են անձի գերակշռող բնորոշիչներով և առանձնահատկություններով:  

3. Հոգեկան առանձնահատկությունները (ձևավորումներ) բնորոշվում են առավել 

կայունությամբ: Ընդունված է այս դեպքում դիտարկել անձի առավել էական հատկությունները, 

որոնք ապահովում են մարդու վարքի և գործունեության քանակական և որակական որոշակի 

մակարդակներ: Այս առանձնահատկությունների զարգացվածության մակարդակները 

կանխորոշում են մարդու անկրկնելիությունը, նրա անհատականությունը: Սրանցում ներառված 

են, ընդունակությունները, խառնվածքը, բնավորությունը:  

4. Հոգեկան ձևավորումներ (ուղղվածություն). կան տեսաբաններ, ովքեր հոգեկան 

ուղղվածությունը չեն ընդունում որպես առանձին խումբ, այլ միացնում են հոգեկան 

առանձնահատկություններին: Ուղղվածությանը վերաբերում են պահանջմունքները, 

արժեքները, հետաքրքրությունները, հոբբին, իմաստը, դրդապատճառները և այլն: 

Ճանաչողական կամ իմացական ոլորտը ներառում է զգայություն, ըմբռնում, 

մտապատկեր, հիշողություն, ուշադրություն, երևակայություն, մտածողություն, խոսք։ Սրանց 

շնորհիվ մարդ տեղեկություն է ստանում իր և շրջապատող աշխարհի մասին։ Սակայն զուտ 

տեղեկատվությունը մարդու համար անէական է, եթե այն հույզակամային ոլորտով 

«գունավորված» չէ։ Այս պատճառով այստեղ դասվում են նաև հոգեկան հուզական գծերը. 

աֆեկտ, հույզեր, զգացմունքներ, տրամադրություն, հուզական սթրես։ Հուզակամային ոլորտը 

ներառում է ուրախություն, զայրույթ, գրգռվածություն և այլն։ 

Ի՞նչ գիտես տվյալ թեմայի կամ հիմնախնդրի մասին 

Սովորողների համար լարվածության այդպիսի իրավիճակ է ստեղծվում քննական 

շրջանում, որը լարված իրավիճակի տիպիկ մոդել է: Հաճախ մարդը հայտնվում է հուզական 

լարվածության, անհանգստության, տագնապային վիճակում: Այս իրավիճակը զուգորդվում է ոչ 

միայն հոգեկան անհավասարակշռվածությամբ, այլև մի շարք ֆիզիոլոգիական 

փոփոխություններով (մկանային սպազմեր, բարձր անոթային ճնշմամբ, շընչառության 

արագացմամբ և այլն):  

Սովորողների հոգեկան առողջության հետազոտության արդիականությունը 

պայմանավորված է ուսանողական միջավայրում սթրեսոգեն գործոնների առկայությամբ, 



ինչպիսիք են սոցիալական ադապտացիայի փուլերը, ապագա մասնագիտական միջավայրում 

ինքնահաստատվելու անհրաժեշտությունը և այլն6: 

Շատ հեղինակներ առանձնացնում են ինքնակառավարման հուզական կողմը՝ որի 

բովանդակային մակարդակը անհրաժեշտ է որպեսզի մարդը մտածի, գիտակցի և նկարագրի 

բառերի միջոցով հուզական վիճակները, գիտակցի սեփական պահանջմունքները, դժվար 

իրավիճակներում կարողանա վերլուծել և կողմնորոշվել: Թվարկված հմտությունները 

վերաբերվում են մտավոր գործունեությանը, որը վերջին տասնամյակում ուսումնասիրվել է մի 

շարք գիտնականների կողմից (Անդրեևա Ի., Ֆիլատովա Օ., Վայսբախ Խ. Դաուքս Ու., Հոլեման 

Դ.) և ստացել ''հուզական ինտելեկտ'' անվանումը, որը (EQ) իր և ուրիշների հուզական վիճակի 

գիտակցման, հուզական ոլորտի կառավարման ընդունակությունն է, որով պայմանովորվում է 

ավելի բարձր ադապտիվությունը և հաղորդակցման արդյունավետությունը7:  

Անձնային գծերի մասին ուսումնասիրություններում ընդգծվում է, որ նշանակալի 

հարաբերակցություն գոյություն ունի, մի կողմից, անձնային գծերի և հուզական ինտելեկտի և, 

մյուս կողմից, ուսումնական առաջադիմության միջև։ Հուզական ինտելեկտի վերաբերյալ վերջին 

տարիներին կատարված հոգեբանական հետազոտություններն ընդգծում են հուզական 

ինտելեկտի կարևոր նշանակությունը կյանքի տարբեր ոլորտներում անձի կայացման, 

հաջողության և առաջընթացի համար:  

Դրանով է պայմանավորված աճող հետաքրքրությունը հուզական ինտելեկտի 

ձևավորման, խթանման և գնահատման հարցերի հանդեպ: Մյուս կողմից՝ ուսումնական 

առաջադիմությաև և կրթական արդյունավետության բարձրացման խնդիրները մտահոգում են 

ուսանողներին, աշակերտներին, նրանց ընտանիքներին, մանկավարժներին, հոգեբաններին և 

տարբեր երկրների կրթության համակարգերի պատասխանատուներին:  

Հուզական ինտելեկտին առնչվող գիտելիքների ուսուցումը և համապատասխան 

հմտությունների ձևավորումը մեծապես կարող են նպաստել կյանքի տարբեր բնագավառներում 

անձի առաջխաղացմանը, այդ թվում ուսանողների և աշակերտների ուսումնական 

առաջադիմությանը: Մեր օրերում կրթօջախները, լինեն դրանք բուհեր կամ հանրակրթական 

դպրոցներ, հուզական ինտելեկտի դրսևորման և ընդլայնման կարևոր միջավայրերից են: 

Հուզական ինտելեկտի ուսուցումը դպրոցներում և բուհերում կարելի է իրականացնել տարբեր 

ձևերով ու միջոցներով, ինչպես օրինակ՝ հատուկ դասընթացների կազմակերպմամբ, 

արտադասարանային աշխատանքներով, տարբեր գործընթացներում աշակերտների և 

ուսանողների ինտեգրմամբ, սոցիալական տարբեր աշխատանքներում դասախոսների և 

ուսուցիչների ներգրավմամբ և այլն:  

Անշուշտ, անձի սոցիալականացման և հուզազգացական զարգացման հիմքերը դրվում են 

ընտանիքում, սակայն եթե այդ գործընթացը չի հասել ցանկալի կատարելագործման, դպրոցը և 

բարձրագույն ուսումնական հաստատությունը կարող են որոշ չափով դերակատար լինել և 

բարելավել այն: Հոգեբանության բազմաթիվ տեսաբաններ ու հետազոտողներ այն համոզման 

                                           
6 Никифоров Г. С. Психическая саморегуляция и здоровье. СПб., Питер, 2006, 607с 

են, որ հուզական ինտելեկտի և կյանքի առօրյա պայմաններին արդյունավետորեն հարմարվելու 

միջև կա փոխկապակցվածություն:  

Հուզական ինտելեկտը որոշիչ և ազդեցիկ գործոն է իրական կյանքում դրական 

արդյունքներ գրանցելու համար, ինչպես օրինակ՝ առաջադիմություն ուսման ոլորտում, 

աշխատանքային առաջխաղացում, միջանձնային փոխհարաբերությունների ծավալում և, 

ընդհանուր առմամբ, մարդու առողջության վրա: Այս խնդիրն արդիական է նաև իրանական 

հասարակության համար, քանի որ հուզական ինտելեկտի խթանումն ու զարգացումը թույլ 

կտան ոչ միայն բարելավել ուսանողների և աշակերտների ուսումնական առաջադիմությունը, 

այլ նաև ձևավորել այնպիսի հասարակություն, որի անդամները օժտված են հույզերը 

վերահսկելու և կառավարելու կարողությամբ, սոցիալապես պատասխանատու են, 

կազմակերպված, նպատակային և ճիշտ վարքագծեր դրսևորող:  

Կրթության նպատակներից մեկն այն է, որ սովորողներն արձանագրեն ուսումնական 

առաջադիմություն, իսկ ուսումնական առաջադիմության վրա բազմապիսի գործոններ են 

ազդում, քանի որ այն բազմակողմ երևույթ է: Սովորողի ուսումնական առաջադիմությունը 

պայմանավորված է ֆիզիկական, հոգեբանական, ընտանեկան, սոցիալական, ճանաչողական և 

հուզազգացական մի շարք ազդակներով, ուստի դրանց հետազոտումը բարդ ու նրբին գործ է:  

Անցյալում ուսումնական առաջադիմության հարցը դիտարկելիս հիմնականում 

կարևորվում էին սովորողի մտավոր կարողությունները, ճանաչողական ունակությունները և 

ճանաչողական ինտելեկտը, սակայն ժամանակի ընթացքում պարզվեց, որ մտավոր ու 

ճանաչողական կարողությունները թեև կարևոր դեր ունեն ուսումնական առաջադիմության մեջ, 

սակայն չեն կարող ամբողջապես երաշխավորել այն:  

Վերջին շրջանում հետազոտողներն ավելի լայն ուշադրություն են դարձնում ոչ 

ճանաչողական գործոնների վրա8 և այն կարծիքին են, որ միայն ճանաչողական 

ունակությունները բավարար չեն սովորողների ուսումնական արդյունավետությունը 

բարձրացնելու կամ կանխատեսելու համար, պետք է հաշվի առնել նաև հուզական ինտելեկտի 

տարբեր կողմերն ու դրսևորումները: 

Հ. Ս. Միքայելյանի աշխատությունները և մեթոդական ոսւումնասիրությունները9 մեկ 

տասնամյակից ավելի ճանաչողական և հուզական ինտելեկտի հարաբերակցության խնդիրը 

ներկայացնում են գիտական գեղեցիկի օբյեկտիվ և սուբյեկտիվ հատկանիշների, 

մաթեմատիկական օբյեկտների ներքին և արտաքին գեղագիտության, անձի հուզակամային 

ոլորտի և գեղագիտական դաստիարակության տեսանկյուններից։ Նրա աշխատանքներն 

առաջին հերթին հասցեագրված են մաթեմատիկայի ներկա և ապագա ուսուցիչներին, սակայն 

օգտակար կլինեն ուսումնական այլ առարկաների ուսուցիչներին, ինչպես նաև բոլոր նրանց, ում 

հետաքրքրում են կրթության, անձի ձևավորման հիմնահարցերը։ 

Այսօր արդեն նոր տեսություններ ու մոտեցումներ են առաջադրվել ինտելեկտի էության և 

նրա տարբեր բաղադրիչների վերաբերյալ, ըստ որոնց՝ անձի գործողությունների 

արդյունավետության մեջ մեծ նշանակութուն ունի հուզական ինտելեկտը: Գարդների կարծիքվ՝ 

կյանքի տարբեր բնագավառներում հաջողություններ ունենալու համար ներգործում են 

ինտելեկտի տարբեր հարթություններն ու կողմերը, տարբեր դրսևորումները, ոչ թե միայն 

ճանաչողական ինտելեկտը10:  

Եթե բուհի շրջանավարտը փայլուն գնահատականներով ստանում է իր դիպլոմը, դա 

ընդամենը վկայում է բալերով գնահատվող խնդիրներում ունեցած հաջողության մասին, սակայն 

ամենևին չի խոսում կյանքի վայրիվերումներին և մարտահրավերներին դիմագրավելու 

կարողության մասին: Ուսումնական առաջադիմության վրա ազդում են բազմապիսի գործոններ՝ 

ինտելեկտ, ընտանեկան միջավայր, ծնողների կրթության մակարդակ, հասակակիցների հետ 

ունեցած կապեր, մոտիվացիա, «ես»-ի կոնցեպցիան և հոգեբանական հարմարում ու 

հանդուրժողականություն, հետևաբար մասանգետներն ընդգծում են գործոնների համալիր 

դիտարկման անհրաժեշտությունը:  

Սոցիալ-տնտեսական գործոնները, հասակակիցների հետ փոխհարաբերությունները և 

կրթօջախների առանձնահատկություններն ամեն մեկն իր հերթին և յուրովի են 

հարաբերակցվում ուսումնական առաջադիմությանը: Իրանցի հետազոտողներ Սամարին և 

Թահմասբին ուսումնասիրել են հուզական ինտելեկտի և ուսումնական առաջադիմության միջև 

կապը և արձանագրել, որ ընդհանուր ինտելեկտը միայն 50 տոկոսով է ազդում ուսումնական 

առաջադիմության վրա: Այլ հետազոտությունները վեր են հանել հուզական ինտելեկտի 

ներգործությունը կյանքի տարբեր ոլորտների՝ աշխատանքի, կրթության, սոցիալական 

միջավայրի և հոգեբանական առողջության վրա: Շատ անգամ ընդհանուր ինտելեկտի միջին 

մակարդակ և հուզական ինտելեկտի բարձր մակարդակ ունեցող անձինք շատ ավելի 

հաջողությամբ են հանդես գալիս կյանքում, քան ընդհանուր ինտելեկտի բարձր մակարդակ և 

հուզական ինտելեկտի ցածր մակարդակ ունեցողները: 

 Հուզական ինտելեկտից է կախված կյանքի տարբեր սթրեսներին ու ճնշումներին 

դիմակայելու և դրանք հաղթահարելու չափն ու եղանակը: Հուզական ինտելեկտի համար 

սահմանվել են հինգ կողմեր կամ հարթություններ և 15 գործոններ կամ ենթասանդղակներ: Անձը 

այդ հինգ գլխավոր հարթության վրա ինչքան ավելի շատ օժտված լինի համապատասխան 

հմտություններով, այդքան բարձր է նրա մոտ հուզական ինտելեկտը: Այդ հինգ կողմերն են՝  

1.Ներանձնային հմտություններ  

2.Միջանձնային հմտություններ  

3.Հարմարում  

4.Սթրեսի կառավարում  

5. Ընդհանուր տրամադրություն և բնավորություն:  

Սոցիալական ինտելեկտը, որը պատասխանատու է միջանձնային կապերի և 

հմտությունների համար, ինտելեկտի 10 տեսակներից միայն մեկն է։ Ավանդաբար 

առանձնացնեւմ են ինտելեկտի 3 տիպեր՝ վերբալ, թվային և տարածական, որոնք էլ որպես հիմք 

են ընդունվում ինտելեկտի մակարդակը որոշող ստանդարտ թեստավորումների մեջ։ Հայտնի են 

նաև ինտելեկտի այլ տեսակներ՝ անձնային, հուզազգացական, կրատիվ, հոգեսեռական, հոգևոր 

և այլք։ Ի դեպ, դրանցից յուրաքանչյուրը ոչ միայն հրաշալի «համագործակցում» է մյուս բոլոր 

տեսակների հետ, այլև ուժեղացնում և ամրապնդում է մյուս բոլոր տեսակներին։ Այսինքն՝ 

գործում է այսպես կոչված ինտելեկտի սիներգետիկ էֆեկտը։ 

Տեղեկացված լինելով ինտելեկտի սիներգետիկ էֆեկտի մասին՝ կարելի է վաղ մանկական 

տարիքից սկսած, ինչպես նախադպրոցական, դպրոցին հոգեբանական պատրաստության, 

այնպես էլ կրտսեր դպրոցական, դեռահասության և ավագ դպրոցական տարիքներին կրթական 

ծրագրերում հուզական և սոցիալական ինտելեկտը զարգացնող առաջադրանքներ ներառել՝ 

ճիշտ հաշվի առնելով երեխաների տարիքային զարգացման ընկալունակ (սենիտիվ) փուլերն ու 

տարիքային շարժընթացը։ Սոցիալական և հուզական ինտելեկտի զարգացման և ցանկալի 

անձնային որակներ ձևավորելու նպատակով կարելի է թրեյնինգներ կազմակերպել կրտսեր 

դպրոցական տարիքի և դեռահասային խմբերում, ինչպես նաև հաղորդակցվելու 

կարողությունները զարգացնելու նպատակով թրեյնինգներ անցկացնել ուսուցիչների, 

սոցիալական մանկավարժների և ծնողների համար։  

Հետազոտողների մեծ մասն այն համոզման է, որ սերտ կապ գոյություն ունի հուզական 

ինտելեկտի և կյանքի ամենօրյա խնդիրներին արդյունավետ վերաբերվելու միջև: Լավիենսը և 

Լավիենսը (2005թ.) ուղիղ հարաբերակցություն արձանագրեցին ընդհանուր առողջության և 

հուզական ինտելեկտի մակարդակի միջև, իսկ վտանգավոր վարքագծերի հետ հուզական 

ինտելեկտը գրանցեց հակադարձ հարաբերակցություն: Սովորողների հուզական 

հմտությունները կարող են ազդել նրանց առողջ սոցիալական կյանքի վրա: Իսպանացի 15-ամյա 

պատանիների շրջանում (2006) Մաստերի և նրա գործընկերների իրականացրած 

հետազոտությունը հանգեց այն եզրակացության, որ հույզերի ընկալման և ըմբռնման առումով 

թեստային բարձր բալեր հավաքած պատանիներն ավելի մեծ հավանություն և ընդունելություն 

են գտնում իրենց ընկերների կողմից11:  

Նրանք ուսումնասիրեցին նաև ավագ դպրոցի աշակերտների հուզական ինտելեկտի 

մակարդակի և նրանց կողմից ալկոհոլի ու թմրանյութերի օգտագործման փոխադարձ կապերը և 

եկան այն եզրակացության, որ հուզական բարձր ինտելեկտ ունեցող պատանիներն ավելի լավ և 

հստակ են կարողանում հասկանալ ուրիշների պահանջների և առաջարկների իմաստը, ըմբռնել 

հասակակից խմբի կողմից եկող ճնշումները: Այս իմացությունը նաև նրանց օգնում է, որպեսզի 

դիմադրեն հասակակից խմբի կողմից բանեցվող ճնշումներին: 

Հուզական ինտելեկտը զգայական-ճանաչողական կարողություն է, որը ձեռք է բերվում 

կյանքի ընթացքում: Այն կարելի է զարգացնել վարժանքների և ուսուցման միջոցով: Հուզական 

ինտելեկտի զարգացման հնարավորությունը փոքր տարիքում ավելի բարձր է, ուստի շատ 

կարևոր է ծնողների և ուսուցիչների ուշադրությունը կենտրոնացնել հենց վաղ տարիքում 

                                           
11 Սոբհանի Ռ. Հուզական ինտելեկտի ու մռայլության և ուսումնական առաջադիմության կապի ուսումնասիրություն, 
Իրանի իսլամական ազատ համալսարանի գիտահետազոտական բաժին, Մագիստրոսական թեզ, Թեհրան, 
2004թ.:, էջ 36 



հուզական ինտելեկտի հետ կապված հմտությունների ուսուցման վրա: Ինչքան շուտ սկսվի 

հուզական ինտելեկտի ուսուցումը, այնքան ավելի լավ արդյունքներ կստացվեն և կձևավորվեն 

որպես երեխայի անձնային գիծ: Երեխաները պետք է սկսեն յուրացնել այս հմտություններն 

ընտանիքում և դպրոց ընդունվելու առաջին տարիներին: Կրթության գործընթացը գնալով ավելի 

է բարդանում, և երեխաները պետք է պատրաստ լինեն նոր պայմաններին հարմարվելուն, 

սակայն շատ հաճախ կարիք է լինում հուզական ինտելեկտի ուսուցման բացը և թերացումը 

լրացնել ավելի բարձր տարիքում՝ ավագ դպրոցում և բուհերում: 

Հուզական ինտելեկտի բարձր մակարդակը դրական ազդեցություն է ունենում 

սովորողների սոցիալական և ուսումնական առաջադիմության վրա, այդ իսկ պատճառով 

հուզական ինտելեկտի ուսուցման ծրագրերի ներդրումը բուհերում և դպրոցներում կարող է 

դրական արդյունքների հանգեցնել: 

Այս պայմաններում առանձնակի նշանակություն է ստանում ինքնակառավարման 

մեխանիզմների բացահայտումը, երբ անձը կանգնում է հուզական իրավիճակի կառավարման 

անհրաժեշտության առջև: Այդ իսկ պատճառով անհրաժեշտություն է դառնում 

ինքնակառավարման բաղադրամասերի և հուզական ինտելեկտի համահարաբերակցային 

առանձնահատկությունների ուսումնասիրությունը հոգեկան տարբեր վիճակներում: Քանի որ 

ինքնակառավարման բաղադրամասերը սերտ կապվածության մեջ են գտնվում հուզական 

ինտելեկտի հետ և առանձնակի դրսևորում են գտնում, հատկապես, լարվածության 

պայմաններում, որոնք ենթարկվում են մասնակի փոփոխությունների կախված լարվածության 

աստիճանից:  

  



Եզրակացություն 

 

Ամփոփելով նշենք, որ ներկա սոցիալ-տնտեսական զարգացումները պահանջում են, որ 

երիտասարդները տիրապետեն այնպիսի հատկանիշների, ինչպիսիք են ակտիվությունը, 

ճկունությունը, ինքնուրույնությունը, սոցիալական արագ-ընթաց փոփոխությունների 

պայմաններում կողմնորոշվելու ունակությունը, որի հիմքում ընկած է ինքնակառավարման 

ունակությունը: Հոգեկան ինքնակառավարման տեղն ու դերը բավականին ակնհայտ են, եթե 

հաշվի առնենք այն փաստը, որ անձնավորության ամբողջ կյանքը գործնականում հանդիսանում 

է գործունեության, արարքների, շփման ակտերի և նպատակաուղված ակտիվության այլ 

տեսակների անսահման բազմազանություն: Ելնելով սուբյեկտի անընդմեջ ակտիվ լինելու 

բնույթից և ինքնառավարումը դիտարկելով որպես սուբյեկտիվ ակտիվության ձևերից մեկը, մենք 

կարող ենք ենթադրել, որ ինքնակառավարումը նույնպես անընդմեջ է, ինչը տարածվում է 

տնտեսության տարբեր ոլորտներում:  

Հոգեկան գործընթացները հանդես են գալիս որպես մարդու վարքի առաջնային 

կարգավորիչներ: Սրանք ունեն որոշակի սկիզբ, ընթացք և ավարտ: Հոգեկան գործընթացների 

հիման վրա ձևավորվում են հոգեկան որոշակի վիճակներ, կատարվում է գիտելիքների, 

կարողությունների և հմտությունների ձևավորում: Հոգեկան գործընթացները տարաբաժանվում 

են 3 խմբի` ճանաչողական /կամ իմացական/, հուզական և կամային, իսկ որոշ մասնագետներ 

վերջին երկուսը միացնում են որպես հուզակամային:  

Այսօր արդեն նոր տեսություններ ու մոտեցումներ են առաջադրվել ինտելեկտի էության և 

նրա տարբեր բաղադրիչների վերաբերյալ, ըստ որոնց՝ անձի գործողությունների 

արդյունավետության մեջ մեծ նշանակութուն ունի հուզական ինտելեկտը: Գարդների կարծիքվ՝ 

կյանքի տարբեր բնագավառներում հաջողություններ ունենալու համար ներգործում են 

ինտելեկտի տարբեր հարթություններն ու կողմերը, տարբեր դրսևորումները, ոչ թե միայն 

ճանաչողական ինտելեկտը:  

